
కోపంబుల విరహుల నేఁపం బురికొను కుసుమచాపంబుజోడు నాటోపంబు

నకు ననురూపం బగుకలికాకలాపంబున దీపించు నీపంబుల సమీపంబులను

వలరాజు కొలువుమేడల జాడ లలితంబులై ప్రోడలఁ గ్రీడల కేవరించుచు,

నీడలె క్రీనీడలగు సారంబులగు నమృతపూరంబులచవి నిరసించు నిరాతపం

బుల తోరంబు లగునారికేళంబులచేరువులను, నాగలతాయోగంబులఁ బొదలి

దశాభోగంబుల పరాగంబు లడర నుద్వేగంబుల భోగులకు ననురాగంబు

లొసఁగు పూగంబులదెస భాగంబు లగుసుజాతంబులగు కలికాజాతంబులకు

నికేతనంబులై, కాముకవ్రాతంబులచేతంబు లుత్కళికాసమేతంబుగాఁ జేయు

పారిజాతంబుల యీతలాతలను సరసాలవాలంబులై హరినీలంబుల

బోలు ఫలజాలంబుల విశాలంబులగు జంబూసాలంబుల మూలంబు

లను వనదేవతాకేళికందుకంబులనం గేళీకందుకంబుల పొందున

సుగంధకబిందుఫలకంబుల పొందునఁ బోల్చుతిందుకంబుల కందువలను,

బసిఁడిబొమ్మల చెలువంబు గల కొమ్మల కస్తూరి చెమ్మలుగల కుచమ్ముల

తమ్ముల వెసివాసనల తెమ్మ లగుఫలమ్ముల వీఁగు కొమ్మలు గల నిమ్మల

యిమ్ములను, శుభాకారంబులు గలతీరంబుల విహారంబులకు నిజాగారంబు లగు

సహకారంబుల కనతి దూరంబులను వలపుల పెంటలయి యలరు తేనియతేట

లాని చెలఁగు తేఁటిజూటుల పాటలంబు లీనమి సయ్యాటలం గొని యాటలకుం

దగి తుంటవిల్తు నాటకశాల లన పికవిహారంబునకుఁ బాటలై యభినవారుణ

ప్రభాపాటలంబు లగుపాటలంబుల చాటులను గనకసముజ్వలంబు లగు

దలంబుల నెసఁగి దలంబు లగుపరిమళంబు లగుఫలంబున వనచర

కులంబునకు బలంబుల నొసఁగు కంటకీఫలంబుల సవిధంబులను, అంగజు

నిషంగంబు లన సురంగంబులగు కుసుమకుడుంగంబులఁ బరిమళాను

షంగంబులై యతిరాగరసోత్తరంబులుఁగాఁ జెలంగు భృంగంబులకుఁ

గ్రీడారంగంబులసంగతి, నలికంబులఁ దిలకంబులం గల కంబుకంఠుల

యలికంబుల తేటి సలకంబుల బొలుచు నలకంబులకు నలవడునలరుల

కులంబు లగు తిలకంబుల కెలఁకులను, విటజనంబుల మనంబుల ఘనంబు

లగు మానధనంబు లనుదినంబును గొనబఱచు మరునిపరిజనంబులకు నావ

టంబు లగు వటంబుల కుఱంగటలను, జరగు వలపులఁ దగిలి మరిగి

తిరుగు తెఱవల మొజంగి సరగున సురిగి యరుగఁ బ్రియులకు వెరగు

లగు సురగుల పొరుగులను, సొంపు దింపక విఱిగియు విరుల పెంపుకలిమి

